
Сүүлийн жилүүдэд байгалийн гаралтай 

полисахаридууд нь дархлаа дэмжих үйлдэл 

үзүүлэхээс гадна хавдар, исэлдэлт, үрэвслийн эсрэг 

гэх мэт фармакологийн олон идэвх үзүүлдэг болохыг 

тогтоогоод байна. Биологийн идэвхт полисахаридууд 

хоруу чанар багатай тул хүнсний үйлдвэрлэл, 

биохими, биотехнологи, био-инжнерчлэлийн салбар, 

анагаах ухааны практикт өргөн ашиглаж байна. 

Осмос даралт, нягт, ус шингээх чадвар өндөртэй 

амархан гель үүсгэдэг гэх мэт физик химийн өвөрмөц 

шинж чанартай полисахаридыг ихэвчлэн эмийн 

материал, эм зөөвөрлөгч бүрхүүл, сийвэн 

орлуулагчаар ашигладаг бол антиген шинж чанартай 

буюу хавдрын эсрэг болон бусад биологийн идэвхтэй 

полисахаридуудыг шинэ эм бэлдмэл, вакцины 

үйлдвэрлэлд ашиглаж байна [1]. Полисахаридын 

бүтцийн шинж чанарт ашиглаж буй арга маш чухал 

нөлөө үзүүлдэг тул тэдгээрийг ялгахдаа аль болох 

бүтцийн онцлогийг алдагдуулахгүй байх аргыг 

сонгох хэрэгтэй [2]. Орчин үед байгалийн гаралтай 

полисахаридыг халуун усаар хандлах уламжлалт 

аргаас гадна шүлт, фермент, СО2, өндөр даралтаар 

хандлах, хэт авиа, богино долгион, суперкритик 

шингэний технологи гэх мэт олон аргыг ашиглан 

ялган авч байна [3]. Хэт авиа, нь уусгагчид 

полисахарид уусах процессыг нэмэгдүүлэх ч урт 

хугацаагаар үйлчлэхэд полисахаридын нарийн 

нийлмэл бүтцийг өөрчилж биологийн идэвхэд нь 

сөрөг нөлөө үзүүлнэ [4, 5]. Богино долгион ашиглах 

үед уусмалын температур огцом өсдөг тул дулаанд 

тэсвэргүй полисахаридуудын молекул массын 

тархалт болон бүтцийг өөрчлөх магадлалтай [6]. 

Эдгээр арга нь хугацаа бага зарцуулдаг, ашиглахад 

хялбар, уусгагчийг дахин ашиглах боломжтой, 

эцсийн бүтээгдэхүүний гарц өндөр зэрэг давуу талтай 

боловч өртөг өндөр, сонгомол чанартай, зарим 

тохиолдолд уусгагчийн концентрацийг хянах 

боломжгүйгээс гадна полисахаридын бүтэц 

өөрчлөгддөг зэрэг дутагдалтай талуудтай. 

Полисахаридыг ялгахад хамгийн түгээмэл 

хэрэглэгддэг арга нь халуун усаар хандлах арга юм. 

Энэ арга нь хугацаа их шаарддаг, полисахаридын 

гарц багатай байдаг боловч полисахаридын бүтэц 

бараг өөрчлөгддөггүй [7]. Зарим хүчиллэг 

полисахарид эсвэл молекул жин ихтэй 

полисахаридууд халуун усанд муу, харин шүлтийн 

сулруулсан уусмалд сайн уусдаг тул натрийн шүлт 

эсвэл натрийн карбонатын (5-15%) уусмал ашиглан 

хандлалт явуулдаг. Практикт, ихэвчлэн эхлээд халуун 

усанд уусдаг полисахаридыг хандалж авсны дараа 

үлдэгдлийг сулруулсан шүлтийн уусмалаар хандалж 

усанд уусдаггүй полисахаридыг ялган авдаг [3]. 

Бид Хар модны хаягдал үртэс, манай оронд 

тарималжсан Булцуут наранцэцгийн үндэс, Хясаан 

дэрвээлж мөөгнөөс уламжлалт аргаар полисахарид 

ялган авах тохиромжтой горим тогтоох, цэвэрлэх, 

цаашид биологийн идэвхийн судалгаа явуулах, 

чиглэсэн үйлдэлтэй хүнсний нэмэлт бүтээгдэхүүнд 

ашиглах зорилгоор энэхүү судалгааны ажлыг хийж 

гүйцэтгэлээ. 

Арабиногалактаны (АГ) макромолекул β-(1→3) 

гликозидын холбоогоор холбогдсон галактозын 

үлдэгдлээс тогтсон үндсэн хэлхээ, β-(1→6) 

гликозидын холбоогоор салбарлан хажуугийн 

хэлхээ үүсгэдэг, ойролцоогоор 10.0-120.0 кДа 

молекул жинтэй. Ихэнх ургамлын АГ нь уурагтай 

ковалентын холбоогоор холбогдсон гликопротеин 

хэлбэрээр байдаг [8]. Монгол оронд ургадаг 

дагуурын шинэсний (Larix dahurica L) 

арабиногалактаны бүтцийг П.Одонмажиг [9] нарын 

эрдэмтэд анх удаа тогтоосон. Сүүлийн үеийн 

судалгаагаар байгалийн арабиногалактан нь α-

амилаза, α-гликозидаза, липаза ферментийн 

идэвхийг дарангуйлдаг болох нь тогтоогдоод байна 

[10]. Арабиногалактаныг ихэвчлэн халуун усаар 

хандалж этилийн спиртээр тунадасжуулах  аргаар 

гарган авдаг [11]. 

Инулин нь хоорондоо β-(2→1) гликозидын 

холбоогоор холбогдсон D-фруктозын үлдэгдэл 

болон D-фруктозтай α-(1→2) холбогдсон D-

глюкозын үлдэгдлээс тогтсон 5.0-6.0 кДа молекул 

жинтэй нөөц нүүрс ус. Инулин нь хүний гэдэсний 

ашигт бактерийн өсөлтийг дэмжиж өвчин үүсгэгч 

бичил биетний өсөлтийг дарангуйлдаг бүдүүн 

гэдсийг хорт хавдраас хамгаалах, дархлаа дэмжих 

үйлдэлтэй, холестерины концентрацийг хянаж, 

эрдэс бодисын шимэгдэлтийг сайжруулдаг [12] 

болох нь тогтоогдсон тул анагаах ухаан хүнсний 

үйлдвэрлэлд өргөнөөр ашигладаг. Инулиныг төрөл 

бүрийн ургамлаас уламжлалт болон уламжлалт бус 

аргуудаар хандлах аргаар ялган авч шинж чанарын  

судалгааг хийсэн [13]. 

β-Глюкан нь хоорондоо β-(1→3) гликозидын 

холбоогоор холбогдсон глюкозын үлдэгдлээс тогтох 

үндсэн хэлхээ ба β-(1→6)-гликозидын холбоогоор 

салбарлсан хажуугийн хэлхээ бүхий  600.0-700.0 

кДа молекул жинтэй полимер. Хясаан дэрвээлж 

мөөгнөөс ялгасан β-глюкан нь бактери, үрэвсэл, 

исэлдэлт, амьсгалын тогтолцооны халдварт өвчин, 

херпес вирус (HSV), зарим төрлийн хорт хавдрын 

эсрэг идэвхтэй, шийтаке мөөгнөөс ялгасан глюкан 

полисахарид корона вирүсийн эсрэг идэвх үзүүлдэг 

болохыг тогтоожээ [14]. Глюкан полисахаридыг 

мөөгнөөс халуун ус, хүчил, шүлтээр хандлахаас 

гадна хэт авиа, богино долгион, суперкритик орчинд 

зэрэг олон арга, технологи ашиглаж ялгадаг [15]. 

СУДАЛГААНЫ МАТЕРИАЛ, АРГА ЗҮЙ 

Дээж бэлтгэх: Хар модны үртэсийг Архангай 

аймгийн Төвшрүүлэх сумаас авч, том хэсэг болон 

холтосноос нь салган тасалгааны хэмд хатааж 

бэлтгэсэн. Булцуут наранцэцгийн үндсийг Төв 

аймгийн Баянчандмань сумын нутгаас түүж, хог 

хольцоос нь салгаж хүйтэн усаар угаасны дараа 

нимгэн зүсэж хатааж бэлтгэв. Хясаан дэрвээлж 

мөөгийг Налайх орчмоос түүж, тасалгааны 

температурт хатаасан. Түүхий эдийг судалгаанд 

ашиглахын өмнө түүхий эдийн шинж чанараас 

хамаарч 2-5 мм хэмжээтэй болтол жижиглэн 

шигшүүрээр шигшив.  

Судалгаанд ашигласан бүх бодис, урвалж химийн 

цэвэр зэрэглэлийнх байв.   

Полисахарид ялгах, цэвэрлэх: Ургамлын түүхий 

эдийг эхлээд 70-80°С-ийн этилийн спирт болон этил 

ацетатаар байнгын хутгалттайгаар тасалгааны хэмд 

хандалж бусад нэгдлээс салгасны дараа шүүж хатуу 

үлдэгдлийг тасалгааны хэмд хатаав. Дараа нь дээж 

уусгагчийн харьцаа 1:10 байхаар тооцон дээжийг 

жинлэн авч 80-90°С хэмд 2-3 цагийн хугацаанд 

явуулав. Мөөгнөөс 1%-ийн оксалат аммони болон 

5%-ийн натрийн шүлтийн уусмалаар шат дараалан 

хандалж усанд уусдаггүй полисахаридын фракцийг 

гарган авсан (Бүдүүвч 1). Хандлалтыг 3 удаа 

явуулсан ба хандуудыг нэгтгэн шүүж, Севагийн 

урвалж (бутанол:хлороформ, 1:5), гурванхлорт 

цууны хүчлээр уургаас салгасны дараа вакуум 

ууршуулагчаар өтгөрүүлэн 4°С хэмд 1:4 (v/v) 

харьцаагаар 96%-ийн этилийн спиртээр 

тунадасжуулав. Тунадасыг шүүж этилийн спирт 

болон ацетоноор угааж тасалгааны хэмд хатаалаа.  

Ялган авсан полисахаридуудыг дахин нэрсэн усанд 

уусгаж дээрхийн адилаар тунадасжуулав. 

Нүүрс ус, уураг, фенолт нэгдэл тодорхойлох: 

Гарган авсан полисахаридад нүүрс усны 

агууламжийг фенол-хүхрийн хүчлийн [16], уургийн 

агууламжийг Брэдфордын [17], нийт фенолт 

нэгдлийг Фолин-Чикольтeyн өнгөт урвалж ашиглан 

спектрофотометрийн аргаар [18] тус тус 

тодорхойлов. Нийт фенолт нэгдлийн агууламжийг 

галлын хүчилд шилжүүлэн тооцсон болно. 

Нил улаан туяаны спектр (НУТ): Полисахаридын 

бүтцийг нил улаан туяаны спектроскопийн аргаар 

(ATR FT-IR Bruker Alpha II,) 400 – 4000 см-1 зурваст 

шингээлтийг хэмжив. 

ҮР ДҮН, ХЭЛЭЛЦҮҮЛЭГ 

Байгалийн гаралтай полисахаридууд нь салбарлаж, 

олон хэлхээ үүсгэсэн нарийн төвөгтэй бүтэцтэй тул 

тэдгээрийг ялгах, цэвэрлэхэд ихээхэн хүндрэл 

тулгардаг. Полисахаридын биологийн идэвх нь 

тэдгээрийн бүтэц байгууламжтай шууд хамааралтай 

[19] учраас тэдгээрийг төрөл бүрийн аргын 

тусламжтайгаар ялган авдаг. Бид полисахаридын 

бүтцийг аль болох өөрчлөхгүйгээр гарган авахын 

тулд уламжлалт аргыг сонгож тохиромжтой горим 

тогтоох судалгааг явуулсан. Хар модны хаягдал 

үртэс, манай оронд тарималжуулсан Булцуут 

наранцэцгийн үндэс, Хясаан дэрвээлж мөөгнөөс 

арабиногалактан, инулин, глюканы төрлийн 

полисахаридыг Бүдүүвч 1-т үзүүлсэн ерөнхий 

схемийн дагуу ялган авсан. Ялган авсан 

полисахаридын фракцууд цайвар шаргал, бор хүрэн 

өнгөтэй байв. Энэ нь полисахаридтай хамт пигмент, 

полифенолт нэгдлүүд хандлагдан орж ирсэн 

болохыг харуулж байна [20].  

Ихэнх полисахарид амьтан/ургамлын эсийн хананд 

байрладаг тул тэдгээрийг ялгах хамгийн эхний 

алхам нь түүхий эдийг бутлах, жижиглэх шат 

байдаг. Полисахаридын гарцад хандлах аргаас гадна 

дээжний жижиглэлтийн хэмжээ, хандлах 

температур, хугацаа, дээж уусгагчийн харьцаа нь 

чухал нөлөө үзүүлдэг [21, 22]. Бид Хар модны үртэс, 

тарималжуулсан Булцуут наранцэцгийн үндэс, 

Хясаан дэрвээлж мөөгнөөс уламжлалт аргаар 

полисахарид ялгах тохиромжтой горимыг 

лабораторийн нөхцөлд дээрх хүчин зүйлсээс 

хамааруулан тогтоож Хүснэгт 1, Зураг 1-д тоймлон 

харууллаа. 

Судалгааны дүнгээс харахад дээжний нунтаглалтын 

хэмжээ гарцад хамгийн их нөлөөлж байв. Хар 

модны үртэс 2-3 мм хэмжээтэй байхад хандлагдах 

арабиногалактаны гарц хамгийн өндөр буюу 8.6% 

байсан тул энэ хэмжээг тохиромжтой нөхцөл гэж 

үзэв (Зураг 1а). 

Тогтоосон тохиромжтой горимын дагуу 8.6%-ийн 

гарцтай арабиногалактан полисахарид ялган авсан. 

ОХУ-д ургадаг сибирь болон дагуурын шинэсэнд 

15% хүртэл АГ агуулагддаг [19] байхад Европ болон 

АНУ-д ургадаг шинэсний (Larix occidentalis) 

арабиногалактаны гарц 35% хүрдэг байна [23]. 

Бусад судлаачдын дүнтэй харьцуулахад бидний 

гарган авсан АГ-ы гарц харьцангуй бага байгаа нь 

зүйл хоорондын генетикийн ялгаа [24], ялган авсан 

арга, дээж бэлтгэл зэргээс шалтгаалсан байх 

боломжтой.  

Булцуут наранцэцгийн үндэснээс инулин ялгах 

тохиромжтой нөхцөл нь дээж уусгагчийн харьцаа 

1:8.5, хандлах хугацаа 150 мин, хандлах температур 

80°С, дээжний хэмжээ 3-4 мм байсан ба 21.1%-ийн 

гарцтай инулин гарган авсан. Gaapar нарын 

судлаачид Булцуут наранцэцгийн үндэснээс 

уламжлалт аргаар инулин ялган авах тохиромжтой 

горимыг (уусгагчийн харьцаа 1:7 (w/v), 80°С, 1.5 

цаг) тогтоож 92.4% полифруктаны агууламжтай 

инулин гарган авсан байна [25]. Бидний ялган авсан 

инулины полифруктаны агууламж 72.1% байгаа нь 

(Хүснэгт 2) Севагийн урвалжийг ашиглан уургаас нь 

салгасантай холбоотой гэж үзлээ.  

Хясаан дэрвээлж мөөгнөөс нийт 23.31%-ийн гарцтай 

глюканы төрлийн полисахарид ялган авсан ба 

халуун усанд 3.72%, хүчил, шүлтийн уусмалд 

Бүдүүвч 1. Уламжлалт аргаар полисахарид ялгах ерөнхий схем 

Полисахарид 
Дээжний 

хэмжээ, мм 
Дээж уусгагчийн 

харьцаа (w/v) 
Хандлах 

температур 
Хугацаа, цаг 

Полисахаридын 
гарц, % 

Арабиногалактан 2-3 1:10 80°С 2 8.6 

Инулин 3-4 1:8.5 80°С 2.5 21.1 

Глюкан 3-4 1:10 30-90°С* 4 23.31 

Хүснэгт 1. Хар модны үртэс, Булцуут наранцэцгийн үндэс, Хясаан дэрвээлж мөөгнөөс 
полисахарид ялгах тохиромжтой горим 

  Арабиногалактан Инулин Глюкан (усанд уусдаг) 

Фракц Цэвэрлэсэн Фракц Цэвэрлэсэн Фракц Цэвэрлэсэн 

Уураг, % -  0.28 ± 0.03  2.03 0.18 ± 0.05 37.9 12. 6 

Нүүрс ус,% - 68.8 - 72.1  - 69.0 

Фенолт нэгдэл 
ГХ экв, мг/г 

2.351 ± 0.032 0.05 ± 0.003 0.95±0.283 0.17 ± 0.022 0.53 ± 0.012 0.39 ± 0.07 

Хүснэгт 2. Ялган авсан полисахаридын фракцын химийн зарим үзүүлэлт 

хандлагдсан полисахаридын гарц 9.09%, 10.5% тус 

тус байв. A.Synytsya нарын судлаачид энэ аргаар 

Хясаан дэрвээлж мөөгнөөс ус, хүчил, шүлтэнд 

уусдаг глюкан полисахаридыг цэвэр байдлаар 

(0.5%, 3%, 0.5%) ялгасан байдаг [26]. Мөн богино 

долгион (33.6%), суперкритик шингэний технологи 

ашиглан 40-78.6% гарцтай глюкан гарган авчээ [15]. 

Судлаачдын судалгааны дүн нилээд ялгаатай байгаа 

нь тухайн ургамлын төрөл зүйл, ургасан орчин, 

нөхцөл, хөрсний найрлагаас гадна тэдгээрийг ялган 

авсан арга зүйгээс ихээхэн хамаарч байна. 

Полисахарид нь ихэвчлэн бага молекулт нэгдлүүд, 

лигнин, липид уураг гэх мэт тэдгээрийн биологийн 

идэвхэд сөргөөр нөлөөлдөг бусад нэгдлийн хамт 

хандлагддаг тул полисахаридын бүтэц-биологийн 

идэвхийн харилцан хамаарлыг тодорхойлох, цаашид 

эмийн үйлдвэрлэлд ашиглахын тулд тэдгээрийг 

бусад нэгдлээс ялгах, цэвэрлэх шаардлага тулгардаг 

[27]. Иймд бид ялган авсан полисахаридуудын 

цэвэрлэхийн өмнө болон хольц нэгдлээс 

цэвэрлэсний дараах фракцын уураг, нүүрс ус, нийт 

фенолт нэгдлийн агууламжийг тодорхойлж дараах 

хүснэгтээр харуулав.  

Ургамлын түүхий эдийг эхлээд органик уусгагчаар 

хандалсны дараа полисахаридыг хандлах, 

тунадасжуулах явцад арабиногалактан, инулин, 

глюканы төрлийн полисахаридын фракцын фенолт 

нэгдлийн агууламж эхний фракцтай харьцуулахад 

тус  тус 47, 5.6, 1.3 дахин багассан байв. Түүнчлэн 

гурванхлорт цууны хүчил, Севагийн урвалж 

ашиглан цэвэрлэсэн инулин полисахаридын 

фракцийн уурагт нэгдлийн агууламж ойролцоогоор 

10 дахин, харин глюканы төрлийн полисахаридын 

агууламж ойролцоогоор 3 дахин багассан. Энэ нь 

полисахаридыг уураггүйжүүлэх үе шатыг олон 

давтамжтай явуулах, баганан хроматограммын 

аргуудаар цэвэрлэх шаардлагатай байгааг харуулав. 

Полисахаридын биологийн идэвх, функциональ 

шинж чанар нь тэдгээрийн молекулын бүтцийн 

онцлогоос өөрөөр хэлбэл, хажуугийн бүх хэлхээний 

бүтэц, үндсэн хэлхээний дагуух байрлал, 

макромолекулын комформац зэргээс шалтгаална 

[19]. Гарган авсан полисахаридын фракцийн нил 

улаан туяаны спектр (НУТ)-ийг дараах зургаар 

харуулав. НУТ спектрийн шингээлт нь молекул 

дахь атом, бүлэг атомуудын хоорондын холбооны 

хэлбэлзлийг илэрхийлдэг. Нүүрс усны НУТ-ны 

спектрийг ерөнхийд нь 3100-2700 см-1, 1200-900 см-

1, 900-600 см-1 гэсэн 3 мужид хувааж болно [28].  

Спектрийн 1200-900 см-1 мужид ихэвчлэн С-О, С-С 

холбооны хүчтэй эрчим болон олиго-, 

полисахаридын С-О-Н, С-О-С холбооны 

деформацийн хэлбэлзлийн шингээлтийн зурвас 

илэрдэг тул полисахаридыг тодорхойлох боломж 

олгоно. Ихэнх нүүрс усны цагираг бүтцийн С-О-C  

холбооны валентын хэлбэлзэл ~ 1080, 1170 болон 

1030 см-1 мужид илэрдэг. 

3100-2700 см-1 мужид цөөн тооны сигнал илрэх 

бөгөөд СН2 бүлгийн С-Н (ассим), СН3 бүлгийн С-Н 

(сим) хэлбэлзэл болон С-Н холбооны хэлбэлзэл, 

харин 3283 см-1 мужид  -OH бүлгийн валентын 

хэлбэлзэл илэрдэг бол 900-600 см-1 муж нь нүүрс 

усны бүтцийн гол бүлгүүдийн талаарх мэдээллийг 

өгдөг [28]. 

Хар модны үртэсээс гарган авсан арабиногалактаны 

НУТ-ны спектрийн шингээлтээр (Зураг 2А) 1644 см-

1 мужид гликозидын холбооны -ОН бүлгийн, 1075-

1152 см-1 мужид пираноз, 882 см-1 мужид β-D-

глюкопираноз, 776 болон 711 см-1 мужид 

фуранозын шингээлтийн зурвас тус тус өгсөн нь 

харагдаж байна. Булцуут наранцэцгийн үндэснээс 

ялган авсан инулины спектрограммаас (Зураг 2Б) 

харахад нүүрс усны нийтлэг шинж чанарыг 

илэрхийлдэг шингээлтийн зурвасуудаас гадна 1028-

Зураг 1. Хар модны үртэс, Булцуут наранцэцгийн үндэс, Хясаан дэрвээлж мөөгнөөс полисахарид ялгах 
тохиромжтой нөхцөл 

а) Арабиногалактаны гарц, дээжний жижиглэлтийн хэмжээ, хандлах температурын хамаарал,  
б) инулины гарц, дээж уусгагчийн харьцаа, хугацааны хамаарал, в) глюканы гарц хугацаанаас хамаарах хамаарал 

1025 см-1 саяны хэсэгт илэрсэн зурвас нь инулины 

молекул дах глюкозын –ОН бүлэг байгааг харуулж 

байгаа бол 941, 933, 867, 818 см-1 мужид (Зураг 2б, 1 

ба 2) аномер фруктофуранозын (2→1) гликозидын 

холбооны шингээлт илэрч байгааг харуулж байна 

[29, 30]. Хясаан дэрвээлж мөөгний НУТ спектрийн 

1029, 1044 см-1 мужид (Зураг 3в, w, a) ус, шүлтэнд 

уусдаг полисахаридын β-гликозидын холбооны 

өвөрмөц шингээлт илэрсэн нь глюкан болохыг 

баталж байна. 870-895 см-1 мужид гликозидийн 

холбооны β-, харин 760-840 см-1 муж дахь 

шингээлтийн эрчим нь α- байрлалыг тус тус 

илэрхийлдэг [31]. Шүлтэнд уусдаг (Зураг 3В, А) 

глюканы төрлийн полисахарид 869 см-1, 777-769 см-

1 мужуудад шингээлт өгсөн тул энэ фракцийн 

моносахаридууд α-, β-гликозидын холбоогоор 

холбогдсон байна гэж үзлээ. Түүнчлэн 1652 см-1 

болон 1523 см-1 мужид С=N холбооны хэлбэлзэл 

илэрсэн (Зураг 2В) нь уг фракцад уурагтай 

холбогдсон нүүрс усны фракц байгааг харуулж 

байна. Энэ дүн нь глюканы төрлийн полисахаридын 

фракцад 12.6%-ийн уураг (Хүснэгт 2) агуулагдаж 

байгаагаар батлагдаж байна. 

ДҮГНЭЛТ 

Түүхий эдийг эхлээд органик уусгагчаар хандалж 

пигмент, бага молекулт нэгдлээс нь салгах нь 

цэвэршилт сайтай полисахарид гарган авах 

боломжийг нэмэгдүүлж байна. Полисахаридын 

гарцад хандлах температураас гадна дээжний 

жижиглэлтийн хэмжээ чухал нөлөө үзүүлж байв. 

Хар модны үртэс, манай оронд тарималжуулсан 

Булцуут наранцэцгийн үндэс, Хясаан дэрвээлж 

мөөгнөөс ялгасан полисахаридуудын фунциональ 

бүлгийг нил улаан туяаны спектрийн аргаар 

тодорхойлоход нүүрс усны нийтлэг шинж чанарыг 

илэрхийлдэг шингээлтийн зурвасууд, түүнчлэн α-, β

-гликозидын холбооны өвөрмөц шингээлтүүд 

илэрсэн ба эдгээр нь арабиногалактан, инулин 

болон глюканы төрлийн полисахарид болохыг 

нотолж байна. 

Полисахарид нь салбарласан бүтэцтэй биополимер 

тул цэвэр төлөв байдлаар ялгахад хүндрэлтэй байдаг 

учраас эдгээр полисахаридуудыг диализ, баганан 

хроматографийн аргуудыг ашиглан дахин цэвэрлэж, 

молекулын бүтэц, шинж чанарын судалгаа хийх 

шаардлагатай байна.  

ТАЛАРХАЛ 

Энэхүү судалгааны ажлыг ШУГ-2021/325 хамтарсан 

төслийн хүрээнд хийж гүйцэтгэв. 

Зураг 2. (a) арабиногалактан, (б) инулин, (в) глюканы төрлийн полисахаридын НУТ спектрограмм.  
1-стандарт, 2- цэвэрлээгүй полисахаридын фракц, 3- уураг бусад хольцоос цэвэрлэсэн фракц,  

W-усанд уусдаг фракц, A- шүлтэнд уусдаг фракц 

1 

2 

Abstract: Polysaccharides are of great interest to scientists due to their special properties such as non-toxicity, specific physical 

and chemical properties, therapeutic effects, biodegradability, and biocompatibility. In recent years, research has been intensively 

conducted on the isolation of polysaccharides from natural raw materials by conventional and non-conventional methods, to deter-

mine their structure and biological activity for practical application. 

In this research, the optimal conditions for extracting arabinogalactan, inulin, and glucan-type polysaccharides from the Siberian 

larch (Larix sibirica L.) sawdust, the root of cultivated Jerusalem artichoke (Helianthus tuberosus L.), and Oyster mushroom 

(Pleurotus ostreatus) by conventional methods. 

The crude polysaccharides were extracted and purified by a re-precipitation method, Sevag reagent, trichloroacetic acid (TCA), and 

calcium hydroxide, and their physicochemical properties were identified by FT-IR. 

Keywords: conventional methods, arabinogalactan, inulin, glucan polysaccharide  

